
Nd. 528. Frumvarp til laga [202. mál]
um heimild fyrir ríkisstjórnina til þess að selja þjóðjörðina Grisará i Hrafnagils-
hreppi núverandi ábúanda.

Flm.: Magnús Jónsson.

1. gr.
Ríkisstjórninni er heimilt að selja þjóðjörðina Grísará í Hrafnagilshreppi í

Eyjafjarðarsýslu núverandi ábúanda jarðarinnar við því verði og með þeim greiðslu-
skilmálum, sem um semst.

2. gr.
Lög þessi öðlast þegar gildi.

Greinargerð.
Árið 1950 var Hreiðari Eiríkssyni að Laugabrekku í Eyjafirði leigð þjóðjörðin

Grísará, sem þá var i eyði. Var honum þá leigð jörðin með því skilyrði, að hann
hefði innan sjö ára byggt á henni íbúðarhús og gripahús.

Á þeim árum byggingartímans, sem liðin eru, hefur Hreiðar unnið að ýmsum
umbótum á jörðinni. Hann hefur ræst fram engi, girt tún jarðarinnar, byggt kart-
öflugeymslu fyrir um 100 tn. af kartöflum, brotið einn ha. af óræktuðu landi og
komið í fulla rækt og einn ha. túnþýfis til kartöfluræktar. Hefur hann lagt aðal-
áherzlu á kartöflurækt, og hefur hún heppnazt vel. Hreiðar telur hins vegar mjög
litla von til þess, að hann geti komið upp í tæka-tíð þeim húsakosti, sem byggingar-
bréfið áskilur, og segist enda hikandi við að leggja í slíkar framkvæmdir, nema
hann fái jörðina keypta.

Hreiðar er ungur og dugandi maður og ólíklegt er, að umrædd jörð sé betur
komin í annarra höndum. Þar sem hann býr ekki enn þá nema að nokkru leyti á
jörðinni, mun þurfa að leita sérstakrar lagaheimildar til að selja honum jörðina.

Fylgiskjal.

Þar sem hreppsnefndinni í Hrafnagilshreppi er kunnugt um, að ábúandi ríkis-
jarðarinnar Grísarár hér í hreppi, hr. Hreiðar Eiríksson, óskar eftir að fá nefnda
jörð keypta af ríkinu, vill hreppsnefndin mæla eindregið með og fyrir sitt leyti
stuðla að því, að nefndum Hreiðari Eiríkssyni verði seld jörðin Grísará.

Litla-Hvammi í Hrafnagilshreppi, 10. des. 1952.
F. h. hreppsnefndar,

Oddvitinn i Hrafnagilshreppi,
Halldór Guðlaugsson.


